
Inleiding 

Matthéüs. 6: 5 -15

En as u bid, doen dan nie soos die skynheiliges, wat hulle ophou in die sinagoges en wat op die hoeke van die strate staan, wat bid om deur die mense gesien te word nie; voorwaar Ek sê vir u: "Hulle het hulle loon ontvang". Maar as u bid, gaan dan in u binnekamer, sluit die deur en bid tot u Vader in die verborgenheid; en u Vader, wat in die verborgenheid sien, sal dit aan u vergeld.

As u bid, gebruik dan nie `n stortvloed van woorde, soos die heidene dit doen nie; want hulle meen dat hulle deur hulle baie woorde verhoor word. Doen nie soos hulle nie, want u Vader weet wat u nodig het voordat u Hom daarom gevra het.

So moet u bid:

Onse Vader, wat in die hemel is, U Naam word gewy. U Ryk kom. U Wil geskied op aarde soos in die hemel. Gee ons vandag ons daaglikse brood. En vergeef ons onse skuld, soos ons ook aan ander hulle skuld vergewe. Behoed ons teen bekoring en verlos ons van die bose.

Want soos u aan die mense hulle foute vergewe, sal u hemelse Vader ook u vergewe. Maar as u die mense nie vergewe nie, dan sal u Vader ook u nie foute vergewe nie. 

Onse Vader, wat in die hemel is, is God – Vader

B.D.5481 - 6 September 1952

Laat Ek vir u geen veraf God wees nie, wat u slegs op bepaalde tye aanroep om hulp nie, soos wat menslik uitgevaardigde voorskrifte dit vereis, maar roep My te alle tye na u toe, laat My steeds in u nabyheid wees, sien in My die Vader, wat met innige Liefde na Sy kinders verlang en spreek tot My soos `n kind wat tot sy Vader spreek, sonder vrees, vol vertroue en eenvoudig, sodat My Hart kan geniet van die gestamel van die kinders.

Eers wanneer u mense My nie meer in die verte soek nie, eers wanneer u My nabyheid voel, is die korrekte band met My tot stand gebring, wat nou ook die gevolge het: Die inwerking van My liefde op u wat My kinders is en wat ook van hulle kindskap gebruik moet maak. Dan sal u nie meer eensaam oor die aarde gaan nie, dan het u die trouste Vriend en Helper aan u sy, dan sal u reg Ieer dink en u aardse lewe ook reg benut, omdat Ek u nou instruksies gee, wat u as `n gedagte opneem en daarvolgens handel, want `n goeie kind doen wat sy Vader van hom verlang.

Leer in My die Vader sien. Want Ek wil deur u bemin word, maar nie slegs as God gevrees word nie. Dan sal u gebed ook so wees, dat Ek dit kan verhoor, omdat liefde en geloof daarin tot uitdrukking kom. Maar u kan nie so innig spreek tot God, soos wat u tot die Vader sal kan spreek nie. U spreek dan slegs, soos u dit volgens tradisie geleer het, soos die geloof van die kerk dit vir u voorskryf en dit kan te maklik net `n vorm bly, `n gebed wat nie in gees en in waarheid na My opgestuur word nie. 

Ek verhoor nie die gebede met die lippe nie, Ek wil as Vader deur My kinders aangespreek word, Ek wil die hart hoor spreek, waarna Ek My dan ook vol liefde oorbuig en aan die versoeke inwillig.

U mense sal wel eers `n God en Skepper van die Ewigheid moet leer raaksien, sodat in u die geloof ontwaak, maar dan moet die geloof lewend word deur die liefde, u sal God moet leer liefhê as u Vader en dan sal daar geen dooie of vormlike verhouding (vormgodsdiens) meer tussen ons wees nie, dan bring u die innige verbinding met My tot stand wat Ek van u vra om u met alle Liefde te kan omvou.

Dan het u `n groot tree geneem op die weg na die voleinding en dan gee Ek u nooit meer op nie en My sorgsame Vaderliefde lei u na u doel.

As My ware kinders betrek u die ewige Vaderland, u Vaderhuis, u aanvaar die erfenis van die Vader, u sal kan skep in lig en krag, net soos Ek en in My Wil en u sal onbeskryflik geluksalig wees.

AMEN 

U Naam word Gewy 

B.D.1849 - 15 Maart 1941

Heilig word U Naam - dit moet u met diepe aandag uitspreek en u elke dag voor oë hou, hoe oorweldigend die liefde is van Hom wat u die lewe gee - en hoe Sy Gees in u is as u met Hom verbonde is. U moet tot Hom bid, met Hom spreek in diepste geloof, u moet die geloof aan Hom bely, deurdat u Sy Naam noem, Hom aanroep in gebed, Hom loof en prys en Hom dank sonder ophou.

En as u Sy Naam uitspreek, moet u daarvan bewus wees dat u met die hoogste en volmaakste Wese spreek, wat u in die diepste verering moet nader, vraend om Sy liefde en barmhartigheid. En as u bewus word hoe klein en nietig u is teenoor Hom, as u in stille eerbied u oë ophef na Hom, en u nou aan Hom toevertrou, dan sal u Sy Naam in die diepste innigheid uitspreek, dit sal vir u die gewydste beteken en deemoedig sal u u knie vir Hom buig. Want die Heer wil dat u ook van Sy Naam melding maak, Hy wil dat u Hom teenoor die wêreld bely.

Dit is nie voldoende dat u Hom slegs in u hart erken en maar stilweg met Hom in verbinding tree nie. Dit moet openlik in die openbaar bekend word, dat u aan Hom wil behoort, gelowig en moedig moet u Sy heilige Naam uitspreek, u liefde vir Hom bely en standhou teen alle versoekinge van buite af, om dit te verloën. 

Die uitspreek van die goddelike Naam is uitermatig ryk aan seën, want Sy Naam berg krag in Homself en elkeen kan homself hierdie krag sy eie maak wanneer hy homself aan Hom toevertrou en in volledige innigheid Sy Naam noem - deurdat hy innig bid "Gewy word U Naam".

AMEN

U Ryk Kom. 

B D 5336 - 4 Maart 1952

My Ryk is nie van hierdie wêreld nie 

My Ryk is nie van hierdie wêreld nie. Ag daarom die aardse wêreld baie gering, word slegs in sover daarmee gekonfronteer soos u aardse lewenstaak dit verg, maar streef onophoudelik na My Ryk, wat buite die aardse wêreld te vinde is.

My Ryk is die Ryk wat ewig voortduur, terwyl die aardse wêreld vergaan met die dood van u liggaam; maar u sal My Ryk al op aarde kan besit, as u uself afwend van die vreugde en goedere van die wêreld en u gedagtes verhef na My, wanneer u dit stuur in die oneindigheid, om My te vra en u oop te stel vir My antwoord. Dan betree u al die geestelike Ryk, wat eens u blyplek sal wees, dan is die geestelike Ryk vir u meer werd as die aardse wêreld en dan ontvang u ook goedere wat deel uitmaak van die ryk, maar wat u aards nie sal kan ontvang nie.

My Ryk is nie van hierdie wêreld nie. Begryp dat Ek u deur hierdie woorde wil roep na die ander wêreld, wat u ware Vaderland is en wat u ook weer wil opneem na die dood van u liggaam. My Ryk is die ligryk waarin u maar net kan binnegaan, as u ontvanklik vir lig geword het, as u op aarde na My Ryk gestreef het en dus kandidaat geword het, vir die ryk wat aan My behoort en waarin u My eens sal mag aanskou.

Hierdie woorde van My laat u duidelik verstaan, dat u hierdie wêreld, die aardse ryk, nie baie vurig moet begeer nie, veeleer dat u dit sal moet oorwin, as u in My Ryk opgeneem wil word. Ek wil u die verskil duidelik maak, Ek wil u sê dat hierdie wêreld nie aan My behoort nie, maar waarvan My teenstander Heer is en stel dus My Ryk teenoor die aardse wêreld. Ek wil u hierheen, na My Ryk lok, omdat Ek u wil gee wat die aardse wêreld nie besit nie: `n Ewige Lewe in geluksaligheid. 

Die aarde is die tranedal van lyding en beproewinge, dit is die plek van onvolmaakte mense, wat volmaak moet word. Die aarde is ewenwel geen duursame blyplek nie, dit is slegs `n stadium van ontwikkeling, wat vir die mense uitermatig kort is, vergeleke met die Ewigheid. En die mens self se aards materiële omhulsel, is verganklik, dit dien die geestelike wat homself opwaarts moet ontwikkel, en is slegs verbygaande tot woning. Dan eers betree die siel die geestelike Ryk, wat onverganklik is, maar kan dan ook nog die ryk van My teenstander wees, wanneer die siel op aarde geen geestelike vooruitgang bekom het nie en dus binnegaan in die ryk van die duisternis. 

Maar u sal moet strewe na My Ryk, die geestelike Ryk waarin Ek die Koning en Heerser is, waar maar net lig en geluksaligheid bestaan, waar Ek Self uitdeel om almal gelukkig te maak wat My Ryk binnegegaan het. Ag daarom die aardse wêreld gering, streef na die ryk wat vir u heerlikhede ontsluit, waarvan u mense nooit sal kan droom nie, die ryk waarvan Ek u die heerlikhede beloof het met die woorde: "Wat geen menslike oog ooit gesien het en geen menslike oor ooit gehoor het nie. Ek berei dit vir hulle wat My liefhet".

AMEN
Die ernstige strewe na die ryk van God

B.D.6376 - 3 Oktober 1955

U almal streef veels te min na die Ryk van God met sy heerlikheid, selfs wanneer u vas meen om te glo dat u eens die ryk sal binnegaan, selfs wanneer u wil hê dat die ryk eens u blyplek sou mag wees. U neem dit nog nie ernstig genoeg met u omvorming tot liefde nie, waarsonder u nooit die Ryk van God in besit sal kan neem nie. U wil is nog baie swak en u roep Hom te min aan, wat net aan u wil die ware sterkte kan gee. 

Solank die wêreld nog haar bekoringe op u uitoefen, solank is u Hom ook nie heeltemal toegedaan wat Sy Ryk met alle heerlikheid, net vir u kan ontsluit nie. U wil dan nog twee meesters dien; anders gesê: Die mag van dié ‘Heer’ is nog te groot sodat u hom sal opgee en u heeltemal en al aan die ander Heer oorgee. Want om tegelykertyd beide meesters te dien, is nie moontlik nie, omdat hulle eise aan u van heeltemal teenoorgestelde aard is.

Maar as u die Ryk van God met al sy heerlikheid wil verwerf, dan sal u uself moet losmaak van die wêreld en al haar verlokkinge. U sal die hele krag van u wil moet opbring en bewustelik net na hierdie ryk strewe, daar u andersins die gevaar loop om deur die wêreld gevang te word en u die Ryk van God heeltemal verspeel.

U sal in alle erns moet beslis, u sal daarvan bewus moet wees, dat slegs `n sterk wil die doel kan bereik en u sal om hierdie sterk wil moet vra, wanneer u self te swak voel om die verlokkinge deur die wêreld te weerstaan. Die wêreld kan u slegs baie min bied in verhouding tot die heerlikheid van die ryk wat nie van hierdie wêreld is nie, en om minute of ure van geluk te geniet, offer u die hele Ewigheid op.

U sal dit ook nie mag uitstel nie, maar u ernstig besig hou met u doel. Want u weet nie hoe lank u nog daarvoor tyd het nie; u weet nie wanneer u laaste uur geslaan het en of u nie verras sal word en dan niks meer kan doen vir die heil van u siel nie. Want die onverskilligheid van iemand wat weet, is erger as die totale onwetendheid waarin `n mens van dié wêreld leef. Dog almal is nog onder die indruk van die wêreld en `n stryd teen sulke verleidinge en begeertes is daarom ten seerste gebiedend. U almal begryp nie die erns van die tyd nie. Maar baie van u, wat gelowig is, sou uself kan vrymaak van die wêreld, wanneer u Jesus aanroep om hulp, om versterking van die wil, vir krag om die versoekinge te weerstaan.

U mense is swak van wil en die teenstander van God probeer alles, om daaruit voordeel te trek. Die teenstander van God sal u steeds daar aanpak waar u nog kwesbaar is. Maar u kan u van hom vrymaak, want wat u krag nie mee kan klaarspeel nie, dit doen Die Een wat vir u aan die kruis gesterwe het om vir u die barmhartigheid van `n sterk wil te koop. Roep Hom aan wanneer u uself in sielenood bevind - wanneer die teenstander van God sy kunste aanwend, wanneer hy u lok met die vreugdes van die wêreld, en u sal plotseling insien hoe leeg en smaakloos dit is, wat aan u deur hom voor oë gestel word. U sal u afwend en die roeping volg van Hom wat Sy Ryk vir u wil oopmaak, wat vir u eendag alle geluksaligheid sou wil berei in Sy Ryk. 

AMEN 

U Wil geskied op Aarde, soos in die Hemel

B.D.3927 - 2 Desember 1946

Verhoring van die gebed in die vaste geloof "Vader, U Wil geskied."

Alles sal u deur My kan bereik, as u maar vas en onwankelbaar glo in My. Want as u My oorgrote Liefde tot u voor oë hou, weet u ook dat Ek geen gebed onverhoord laat nie. `n Vaste geloof in My bring egter ook die volste vertroue in My met homself mee, dit sluit die sekerheid in dat Ek in My Wysheid ook alles insien wat vir u tot seën is en dat Ek u geen nadeel laat ondervind, deurdat Ek u iets toestaan wat u nie tot heil dien nie. En daarom sal `n diep gelowige mens homself onvoorwaardelik aan My oorgee, hy sal dit aan My oorlaat, hoe Ek hom sal bedink, hy sal nie eis nie, maar veeleer deemoedig sy versoeke aan My voorlê, steeds My Wil vooropstel en homself in My Liefde en barmhartigheid aanbeveel. En Ek sal hom bedink in alle volheid, liggaamlik en geestelik sal Ek hom nooit gebrek laat ly nie, want die gebed van My kind hoor Ek altyd.

Maar as Ek u die vervulling van `n versoek weier, twyfel dan tog nie aan My Liefde nie, want My liefde wil u teen onheil behoed. En u sal self nie altyd kan insien, hoe die uitwerking is van die vervulling van `n versoek nie, lê daarom vol vertroue u verlange aan My voor en laat al die ander aan My oor, en My Liefde sal u so bedeel, dat die weg na My vir u gelykgemaak sal word, dat u verseker u doel sal bereik, dat u as My kinders na die Vaderhuis sal terugkeer om `n geluksalige lewe te lei in alle ewigheid. Maar gebruik maar die krag van die gebed, roep My aan in elke situasie van die lewe, kom tot My as u in nood is en dink ook aan My in ure van rus en vrede. 

Vergeet My nie, sodat Ek u ook nie vergeet nie, bring gereeld die verbinding met My tot stand deur innige gebed en roep My steeds in u nabyheid, want dan stroom daar onmeetlike krag oor op u, as u My uit vrye wil soek, as u gedagtes My insluit en u hart haarself `n weg na My baan. 

U sal uit eie beweging die weg na My moet vind en daarom die brug betree wat Ek vir u geslaan het van die aarde na My. U sal moet bid, want in die gebed verhef u siel haarself in die sfeer van die lig, in die gebed betree u die brug na My, in die gebed kom die kind by die Vader, dit bring die verhouding tot stand van kind tot Vader, soos dit My Wil is. En as Ek as Vader aangeroep word, as `n kinderlike hart My tegemoet kom, verhoor Ek elke smeking, want Ek stel My kinders nie teleur wat vol vertroue na My toe kom nie.

En My Liefde slaan oor op hom, My Liefde deel onmeetlike gawes uit, My Liefde begiftig die kind geestelik en aards, en nooit sal hy nood hoef te ly nie, sodra hy waarlik kinderlik bid, dit wil sê, in gees en in waarheid sy gebed na My stuur. Maak almal gebruik van die barmhartigheid van die gebed, want alles sal u kan bereik vanuit `n diep lewende geloof in My en My Liefde. Maar eis nie en kla of mor nie as ek u gebed skynbaar nie verhoor nie, want dan sien My Vaderliefde maar net 'n nadeel in die verhoring van u versoek, en om u daarteen te behoed, ontsê Ek dit u. Maar wie altyd sy wil aan Myne onderwerp, sal nooit teleurgestel word nie, want sy gebed is die ware, wat vir My welgevallig is, wanneer hy aan al sy versoeke toevoeg: "Vader, U Wil geskied".

AMEN

God se weë is nie altyd die weë van die Mens nie

B.D.6993 - 14 Desember 1957

U weë is nie altyd My weë nie. Dikwels is u nie op die hoogte van die doel, wanneer u `n weg bewandel nie, maar Ek weet waar dit heen lei en dring u dikwels sag op `n ander weg. En gee u toe aan hierdie drang, dan sal u ook verseker die ware doel bereik. Maar dikwels is u weerstand te groot, u eie wil is sterker en u let nie op die sagte aandrang wat van My uitgaan nie. Dan moet Ek u laat gaan, omdat Ek u wil nie met geweld wil breek nie. En dan is u ook in gevaar om die band met My te verloor, omdat dit nog nie sterk genoeg aangeknoop was nie, en u uself nog nie heeltemal aan My leiding oorgegee het nie.

Maar u moet u nie verwonder wanneer u planne dikwels tot niet gaan nie, wanneer u voornemens nie slaag nie, wanneer die weg wat u gaan, vir u swaarder gemaak word nie. Dit is alles sagte aanwysinge wat by die verkeerde weg in u pad is, en u sal ook dan nog agterdogtig moet word en van die weg afwyk en tog op die korrekte spoor aanland, wat groter sukses beloof - maar nie in `n aards materiële sin nie, maar wat u geestelike sukses verseker.

Slegs u gedagtes wat na My gestuur word, verseker u ook My leiding en dan sal u ook insien dat elke weg reg was, wat u vooruit gekom het, selfs wanneer u uself in die begin verset het om die weg te betree. Maar dink u suiwer aards, dan sal u ook verseker weë inslaan wat 'n verkeerde rigting het, en u sou steeds maar net dankbaar moet wees, wanneer u duidelik verhinder word om op die weë verder te gaan.

Maar hoe meer wêreldwys `n mens ingestel is, hoe yweriger sal hy trag om hindernisse te oorwin, hy bring dikwels alle hindernisse neer, dit wil sê, hy vra nie na of hy korrek handel nie en trag slegs om sy doel te bereik, maar dit is weer suiwer wêrelds gerig. En hierdie mense moet Ek laat begaan, want hulle wil is nog te sterk na My teenstander gerig eerder dat hy homself onder My Wil sou buig.

Maar heelwat groter voordeel sal u mense verwerf, wanneer u uself aan My leiding toevertrou en u dan steeds maar net laat lei sonder innerlike weerstand. `n Vader oorsien dit, waarheen sy kind sy skrede lei en welke gevare hom omring, en in sy liefde trag hy om die kind te lei op die weg waarop hy sonder gevaar kan gaan en by die korrekte doel aankom.

En soos `n ware Vader, is Ek ook besorg oor die lot van elke afsonderlike mens en Ek wil dat sy weg oor die aarde hom tot seën word. Maar die mens self rig sy aandag dikwels in verkeerde rigtings, omdat hy hoop om iets daar te vind, maar wat tog vir hom skadelik is. Weliswaar bly sy vrye wil gehandhaaf, maar bepaal deur die lot, kan sy weg op aarde anders gestuur word, teen sy wens en wil in, maar steeds net tot seën van sy siel. 

Maar solank die mens mor en homself innerlik verset teen dit wat hom oorkom, is die seën gering. Eers wanneer hy homself skik binne die insig dat `n hoëre Wil beslissend is, en waarteen hy homself verset `n onreg is, sal hy daarvoor nut vir sy siel verwerf. En die mens sal dikwels in die lewe sulke, deur die lot bepaalde ingrype van My kant af, kan waarneem en dit moet hom steeds tot denke bring. 

Daar is vir hulle slegs Een, wat oor die lewensloop van die mens beslis en Sy weë moet hy as goed en reg leer insien, waar hy homself steeds onderdanig onder sy lot moet buig en weet dat `n liefdevolle Vader besorg is oor die welsyn van Sy kind; en dat alles, ook die skynbaar ongunstige, die mens vir sy beswil dien, wanneer hy geen weerstand bied nie, wanneer hy homself laat lei en ook sulke gebeurtenisse aanvaar soos deur die Vader vir Sy kind as reg ingesien en aangewend. En hy moet aan elke ingewing toegee wat hom dwing om anders te handel, want sulke innerlike ingewings is steeds My sagte stem, waarmee Ek die kind lok en op `n ander weg roep, op die weg wat hom waarlik sukses sal oplewer en hom na die doel sal voer, na sy ware bestemming, na die sin van die aardse lewe.

Die wil van die mens is dikwels anders as My Wil, en so is ook sy weë steeds nie die van My nie. Maar My Liefde besit hy altyd en maar net My Wil sal hom red, My Wil sal hom wen vir My en sal daarom ook steeds die mens so lei, soos wat dit goed is vir hom; maar sy wil word ook nie deur My Wil gedwing nie, want dit is en bly vry, omdat die mens volledig vry moet kies vir sy Vader van die Ewigheid. 

AMEN

Onderwerping van die wil onder God se Wil

B.D.7892 - 3 Mei 1961

Ek verlang van u volkome onderwerping onder My Wil. Want sodra u heeltemal in My Wil opgaan, sal u nie anders kan dink en handel soos dit My Wil is en dan sal u ook lewe tot welgevalle van My. En dus sal u uself aan My moet oorgee, u sal alles moet aanneem as deur My aan u opgelê of gegee, u sal by alles wat u meemaak, My Hand sien wat u lei en weet dat alles sin en doel het, dat alles by die weg van u lot hoort, wat u rypwording ten doel het en gegrondves is in My Liefde en Wysheid.

Dan sal u nie meer mor en kla nie, dan sal u uself deemoedig buig en u as `n kind deur die Vader laat lei, wat nie anders as goed en liefdevol teenoor u kan handel en aan wie u uself daarom ook kan toevertrou in elke nood van die liggaam en die siel.

Maar u wil wend homself eens van My af - wanneer u uself nou weer vrywillig onder My Wil plaas, is die terugkeer na My ook voltrek en u hoef u in die aardse lewe slegs nog maar so te vorm, dat die aaneensluiting met My kan plaasvind, wat `n hart vereis vol van liefde, wat homself met die ewige Liefde verenig en die definitiewe terugkeer as kind na die Vader is voltrek. 

Maar die plaas van die wil onder die van Myne verseker u ook alle hulp van My kant af, dat hierdie aaneensluiting met My bereik word, want Ek Self verlang na u, My skepsele, dat u as kind na My as u Vader sal terugkeer. En omdat Ek alles, die gehele skepping, terwille van hierdie terugkeer laat ontstaan het, sal Ek ook steeds bereid wees om hierdie terugkeer te bevorder, Ek sal dus op elke wilsuiting van u ingaan en waarlik op seënryke wyse, wanneer dit My geld.

En u sal dan ook steeds My Wil in u herken, u sal doen wat nuttig is vir u siel, u sal aan uself werk en u ver hou van alle sondige verlange, u sal stry teen alle versoekinge van die vyand, van u siel en ook standhou, omdat u krag van My ontvang deur innige oorgawe aan My. Dan sal u aardse lewe waarlik nie nutteloos wees nie, omdat u die sin en doel hiervan insien en ook u taak op aarde vervul: Om geestelik ryp te word. 

Dog u sal nog moet worstel tot aan die einde van u lewe op aarde, omdat My teenstander u nie so maklik sal opgee nie, omdat hy steeds nog glo om u te kan terugwen en omdat hy daarom ook nie sal ophou om u in die noute te bring nie. Maar die wil na My toe verseker u ook die toevoer van krag, want Ek laat My kind, wat homself van die teenstander afgewend het en na My gevlug het, nie meer in sy hande val nie, omdat hy My herken het as sy God en Vader van die Ewigheid.

Wees daarom nie bevrees, dat Ek u ooit sou kan verlaat nie, vrees geen gevoelens van swakheid wat u steeds weer sal oorval nie. Ek Self waak oor u en beskerm u teen die terugval na die dieptes. Ek sal nie duld dat die teenstander mag oor u kry nie, Ek sal steeds aan u sy wandel, ook wanneer u My nie sien nie - om u te beskerm en te behoed teen elke onheil wat u bedreig van die kant van My teenstander.

Hy kan u geen skade meer berokken, sodra u die terugweg na My gevind het nie, wat bewys word deur die na My toegewende wil. Want u aardse lewe is slegs nog geestelik gerig, u maak u deur u wil los van dit wat aan My teenstander behoort, ook wanneer u nog midde in u aardse werkterrein staan en u uself daarin sal moet bewys.

Alle krag kom nou van My na u toe en bind u steeds vaster aan My. En My teenstander het geen reg meer op u nie, omdat u vrywillig na My teruggekeer het en u wil nie gedwing kan word nie. En daarom kan geen mens verlore gaan wat in My glo en op My aanstuur deur middel van gedagtes of deur werke in liefde, wat steeds die wil na My vooropstel en aangetoon word deur die deurstane wilsproef op aarde. Algehele oorgawe aan My sluit ook die volledig plasing van uself onder My Wil in, en dan behoort u aan My en Ek sal u ewig nie meer opgee nie.

AMEN

Gee ons vandag die Brood wat ons nodig het 

B. D. 7089 - 11 April 1958

Ek is die Brood van die Lewe, die manna wat uit die hemel kom.

Dit is nie voldoende, wanneer u uself aards versadig, wanneer u die liggaam die brood gee wat u nodig het om te lewe nie, inteendeel, begeer veel meer die brood uit die hemel, wat voedsel is vir u siel. En glo van My dat die laaste in noodgevalle ook die liggaam sal onderhou, maar die eerste nooit die siel dien om haarself positief te ontwikkel nie.

En daarom het Ek gesê: "Ek is die Brood van die Lewe, die manna wat uit die hemel kom", want wanneer u My Self - My Woord - in u opneem, sal u lewe tot in Ewigheid. Maar u liggaam sal vergaan, ook wanneer u dit voortdurend met aardse spyse sal versadig. Die liggaam is sy tyd gegee en as dit verby is, dan help ook geen aardse voeding meer om dit in die lewe te behou nie. Daarom sou u meer besorg moet wees om u siel die lewe te besorg, u sou haar onophoudelik moet voed met die brood van die hemel, u sou die spys wat haar slegs van My uit aangebied kan word, vir haar toeganklik moet maak. En u sou daarom nader na My Self moet kom en My vra om ware spys en ware drank.

En u sou ook steeds aan My Woorde moet dink: "Wees nie besorg wat u sal eet en waarmee u uself sal klee nie, maar soek eers die Ryk van God en al die ander sal aan u gegee word". Sou die mense maar aan hierdie belofte wil glo! Maar al hulle sinne en strewe is suiwer aards gerig en tog kan geen mens die lewe van sy liggaam `n uur verleng nie, wanneer My Wil dit anders voorbeskik het. Maar ook geen mens kan sy siel die lewe gee wanneer hy haar gebrek laat ly, wanneer sy sonder spys en drank gelaat word terwille van die liggaam.  

Maar omdat u mense weet hoe die liggaam voedsel absoluut nodig het om te kan bestaan, so maak u uself skuldig, wanneer u nie eweneens vir u siel sorg nie, wat nie kan vergaan nie; u maak u daarom skuldig, omdat Ek My steeds weer na u toe wend en u die voedsel vir u siel aanbied, omdat u steeds weer aangespreek word deur My afgesante en hulle maar net hoef aan te hoor en aan hulle woorde gevolg te gee, om nou ook My die moontlikheid te gee om u geestelik te ete en te drinke te kan gee tot heil van u siel.

Steeds weer word u in kontak gebring met My Woord, steeds weer word u aangemaan om u met My in verbinding te stel, u word vir die gastemaaltyd uitgenooi en u sal te alle tye na My tafel kan kom en dus van My voedsel in ontvangs neem vir u siel, want My Woord is die brood uit die hemel, dit is die lewende water, My Woord is vlees en bloed, slegs My Woord is vir u siel die ware spys, wat haar die lewe verskaf, wat sy ewig nie meer sal verloor nie. 

En omdat u die behoefte van u siel so min stil, sal u ook liggaamlike nood moet ly, die tyd sal kom waarin dit u ook sal ontbreek wat u vir u aardse lewe nodig het, indien My teenstander nie so ryklik vir u sorg sodat u u siel vergeet nie. Sodra u egter nog nie heeltemal aan hom ten prooi geval het nie, kan aardse voelbare nood u steeds nog daartoe aanpor om u tot My te wend en My te vra om dit op te hef, en dan kan u siel ook tegelyk gespysig word, omdat elke band met My vir die siel krag oplewer, dus geestelike spysiging beteken. Die brood van die hemel is absoluut noodsaaklik, en wanneer Ek Myself aangedui het as "Brood van die Lewe" so sal u ook daaruit kan sien dat u My Self sal moet nader, dat Ek Self My aan u wil besorg, omdat Ek u siel die lewe sou wil gee. 

En u hoef waarlik nie ver te gaan om by My te wees nie, u hoef maar net in die stilte te gaan en u gedagtes op My te rig en dan trek u My Self na u toe, u gee My aanleiding om My gawes vir u aan te bied, om u siel spys en drank aan te reik, want sodra u uself in gedagtes met My verbind in stille gebed, open u ook u hart vir My, dat Ek Self na binne kan gaan en dan sal u waarlik geen gebrek hoef te ly nie.

En Ek sal u nie slegs geestelik, maar ook aards voed, want hierdie belofte het Ek u gegee en Ek staan agter My Woord: "Soek eers die Ryk van God en sy geregtigheid en al die ander sal aan u geskenk word". 

AMEN

Geestelike spysiging aan die tafel van die Heer

B.D.7427 - 13 Oktober 1959

U moet baie geestelike brood in ontvangs neem, want die tyd van dorheid sal nog kom, waarin dit onmoontlik sal wees om vir `n langer tyd `n innige band met My tot stand te bring, waarin u uself gelukkig mag ag, wanneer u gedagtes `n kort tydjie by My kan vertoef en waarin u dit moeilik sal vind om in innige konsentrasie na My inspraak te luister. Dan moet hierdie kort gedagtes voldoende wees om u met krag te vervul, wat Ek u nie sal weerhou nie. Maar solank dit moontlik is, moet u die tyd goed gebruik en u goed met spyse lawe so dikwels as u kan. 

Ek gee u slegs hierdie goeie raad om u te versterk vir die tyd wat nog voor u lê, want dit sal baie krag van u verg, wat u steeds net met My Woord sal kan ontvang. Wanneer u siel gevoed word met brood en wyn, dan sal sy ook in staat wees om weerstand te bied teen alle versoekinge wat haar bedreig.

En Ek is te alle tye bereid om u die kragtige voedsel te gee. Ek is steeds bereid om met My kinders te praat en hulle raad te gee, hulle aan te spoor en te waarsku, want Ek wil net die beste vir Myne hê en Ek sal hulle altyd so lei dat hulle te alle tye hulle honger aan My tafel kan stil. En u sal daarvan gebruik moet maak.

U moet dikwels vir My u oor leen, u moet u hart vir My oopmaak - u moet die deur van u hart ver opmaak, dat Ek kan binnegaan in My huis - en u moet die huis vir My toeberei, wat altyd maar net kan gebeur, wanneer u mekaar in liefde dien, wanneer u My Woord opneem en dit naleef, wanneer u dus spys en drank gebruik en dan ook geskik is om aan u siel te werk, wanneer u leef volgens My Wil, dus nie slegs aanhoorders nie, maar ook vervullers is van My Woord.

En wanneer Ek nou vir u `n bron ontsluit het, waaruit die water van die lewe opwel, dan sal u ook uself meer dikwels moet neerbuig en drink uit hierdie bron en u almal sal `n duidelike versterking bemerk, u sal makliker u pelgrimstog oor die aarde kan voortsit, die las van die lewe sal u nie so druk nie, wanneer u self kragtig en gesond voortgaan en hierdie krag en gesondheid uit die voedsel onttrek wat Ek u steeds weer Self aanbied. 

Kom almal na die bron toe en versamel weer vir u nuwe krag, en deel van hierdie spys ook aan ander uit wat behoeftig is en moeg en mat by die bron neersink om hulleself te lawe. 

Put vir hulle die lewenswater en reik dit oor aan hulle en u sal daarvoor geseën wees. En lok diegene wat rondtrek, dat hulle die bron opsoek, dat hulle rus en hulself eers weer versterk voor hulle hulle weg voortsit, wat steeds weer nuwe krag verg, totdat die pelgrimsweg ten einde is. 

U almal hoef nie swak te wees nie, u kan steeds weer vra vir nuwe krag, u kan steeds opnuut aan My tafel vir u voedsel kry en u hoef nie bang te wees dat Ek u karig sal bedien of u voedsel sal weier nie. Steeds is Ek bereid om ryklik uit te deel en u sal gebruik moet maak daarvan en ook verlang na oorvloed. U sal dit ontvang en dit sal steeds net vir u beswil wees. Eet en drink van die brood en die wyn van die lewe. Ek reik u Self die voedsel en die beker vir u siel aan, maar gaan dit nie ligtelik verby nie, vertrouend op eie krag, wat nie toereikend is vir u pelgrimsweg nie.

Die weg is steil wat na bo lei en sonder toevoer van krag, is dit nie af te lê nie. Hou dit steeds voor oë en rus waar u `n bron vind wat My liefde vir u ontsluit het.

Die tyd sal kom waarin u verhinder sal word deur die listigheid van My teenstander en dan sal u genoeg voorraad moet besit, dan sal goddelike krag u deurstroom as u maar `n stille gedagte na My opstuur, want Ek verlaat Myne nie, Ek sal spysig en lawe, geestelik en aards, ook wanneer dit vir u onmoontlik skyn, want My liefde vir u en My Mag is onbegrensd.

AMEN

En vergewe ons ons Skuld 

B.D.5428 - 4 Julie 1952

Vergeef mekaar soos Ek u vergewe. By u mense het die vyandskap nog te dikwels die oorhand, u kan u vyande nog geen liefde gee en hulle die skuld vergewe nie; u is nog vervul van toorn jeens hulle, u wens hulle niks goeds toe nie, selfs wanneer u uself weerhou het teen toewensing van die slegte. U beoefen nie die geduld nie en werk u op as u beledig word en daarom leef u nog lank nie vanuit die navolging van Jesus nie. 

Die liefde in u het nog nie so magtig geword, dat dit geen ruimte meer oorlaat vir `n vyandige gedagte nie. U sien nie u broeder in die naaste nie, anders sou u hom vergewe het en `n krenking nie so swaar voel nie. En tog moet Ek u u skuld vergewe, wat tog teenoor My net so vyandig doen, omdat u andersins sonder skuld sou wees. My Liefde vir u is oorgroot en die ernstige vraag om vergewing van u skuld laat u vry word van u skuld. En nogtans moet Ek u `n voorwaarde daarteenoor stel, dat u ook u skuldenare vergewe as u My vergewing wil verkry. 

Ek moet dit daarom doen, omdat u tog die vaste voorneme moet opneem om die sonde nie meer te doen nie, en omdat vir die voorneme, ook die liefde in u moet wees tot die naaste, wat teenoor u skuldig geword het. U moet u naaste liefhê soos uself. U moet hom die sondeskuld nie kwalik neem nie, want geen enkele vyandige gedagte is geskik om wederliefde te wek nie, terwyl die liefde wat u u vyand betoon, ook `n opwelling in hom sal wek wat positief te beskou is. 

Elke verkeerde gedagte aan `n mens word deur slegte kragte opgeneem en op hom oorgedra, en dit kan geen goeie uitwerking hê nie, omdat kwaad slegs kwaad voortbring en dit daarom steeds maar net met kwaad vergeld word, wat die krag van die bose vinnig vermeerder en daarom dus negatief werk.

Maar u moet die goeie teenoor die bose stel om dit te verswak en dit wat boos is ten goede verander. U moet goeie gedagtes uitstuur en ook u vyande maar net die goeie toewens, omdat u daardeur die slegte kragte verjaag, omdat die goeie gedagtes `n verlossende uitwerking het, dus wrok en haat versag, weer goeie opwellinge wek en selfs in staat sal wees om die vyand te verander tot vriend, omdat die krag van die liefde steeds `n goeie uitwerking het.

Daarom sal u dan eers vergewing by My vind, wanneer u ook u skuldenare vergewe het, want hoe kan Ek sag wees teenoor u wat nog streng oordeel en vyande het, omdat u self die vyandskap in stand hou? Wanneer My liefde u u skuld vergewe, laat dan ook u liefde toegewendheid betrag. Dink in `n gunstige sin oor u vyande, vergeef hulle wat u beledig het, laat steeds die liefde in u oordeel en sy sal verseker wil vergewe, want waar liefde is, kan haat - en wraakgevoel nie bestaan nie, waar liefde is, is Ek Self en Ek oordeel waarlik nie liefdeloos nie, Ek vergeef u u skuld soos u u skuldenare vergewe.

AMEN

Vergewing deur Jesus Christus.  Die graad van die lig van die Liefde 

B.D.7660 - 30 Julie 1960

En u sal binnegaan in die ewige vrede, want die moeilikhede het opgehou om te bestaan, alle sorge en pyne is verby, om u is lig in volheid en u bestaan is `n geluksalige bestaan.

Maar u sal eers die rypheid van u siel moet bereik het, u sal vry moet wees van sondeskuld, u sal van My moet wees in die aardse lewe, u sal na die Vader moet terugkeer van Wie u eens uitgegaan het. En daarom sal u die verlossing deur Jesus Christus moes gevind het, omdat u andersins nog nie vry is van die sondeskuld nie en die toegang dan vir u versper is tot die ryk van lig en geluksaligheid.

Streef julle daarom daarna om vergewing van die sondeskuld te vind solank u nog op die aarde vertoef. Trag - wanneer u nog nie in Hom kan glo nie – om opheldering te verkry oor Jesus - die Seun van God en Verlosser van die wêreld. En vra julle My Self daarom, dat Ek u hierdie opheldering laat toekom, sodat u in staat sal wees om `n lewende geloof in Hom te hê en om dan ook self onder Sy kruis te gaan staan met u sondelas en Hom om vergewing vra.

En u sal vry word van alle skuld. En dan is die binnegaan in die ligryk ook vir u verseker, omdat Jesus Christus die skuld vir u betaal het deur Sy dood aan die kruis.

Maar u sal in baie verskillende grade van lig kan vertoef na u dood, want dit hang van die toestand van rypheid van u siel af, in hoeverre sy ontvanklik vir lig geword het op aarde. Dit hang daarvan af welke lewenswandel u op aarde lei en hoe u My Wil vervul het, wat beteken of u vir uself die gebooie van die liefde tot God en die naaste tot rigsnoer van u lewenswandel geneem het en dus u wese omgevorm het tot liefde. Slegs die graad van liefde is bepalend vir die rypheid van u siel.

En die liefde kan nie vir u deur ander in die plek van uself beoefen word nie, die liefde is die wet van die ewige ordening, waarin uself sal moet lewe, om weer u oerwese te kan aanneem, om tot My ewebeeld te word, soos wat dit u bestemming is.

En tot liefde te word beteken om alle foute en gebreke wat nog aan u siel kleef, af te lê, en te stry teen alle begeertes van minderwaardige aard, u wese te vorm tot deemoed, sagmoedigheid, vredeliewendheid, barmhartigheid, geregtigheid - geduld - en alle slegte eienskappe af te lê en steeds in My te bly, wat u Vader van die Ewigheid is.

In die lewe op aarde moet u teen alle foute stry, dan sal u siel helder word soos `n diamant en sal die ligstrale kan opneem wat haar geluksaligheid in die geestelike Ryk uitmaak. En dan sal sy ewig lewe, sy sal geen dood meer ken nie, geen sonde, geen smet, sy sal rein en suiwer wees en dus ook My nabyheid waardig wees en sy sal My kan aanskou van Aangesig tot Aangesig. Want sy sal haar Heiland Jesus Christus sien in wie Ek Myself vir My skepsele sigbaar gemaak het, soos dit eens hulle verlange was.

Selfvorming tot liefde sal u mense op aarde tot stand moet bring, as u eendag onmeetlik geluksalig wil wees. Maar sorg eers dat u vry van u sondelas word, want dit trek u na benede, in die diepte en belas met sonde is u die binnegaan in die ligryk ontsê. En wanneer dit moeilik is om in Jesus Christus te glo, trag dan om te bid tot u God en Skepper, wat u in die lewe geroep het en vra Hom dat Hy u verligting mag besorg, dat Hy u mag help om te glo.

En Ek sal die versoek waarlik vervul, Ek sal diegene nie in onwetendheid laat wat begeer om te weet nie, en Ek sal hom die waarheid so voorhou, dat hy dit sal aanneem, want die geloof in Jesus Christus as God se Seun en verlosser van die wêreld is absoluut noodsaaklik om opgeneem te word in die ryk van vrede en geluksaligheid.

Dan eers erken u My ook, wat u eens nie wou erken nie, van wie u uself vrywillig afgeskei het en in die diepte gestort het. U sal nou vrywillig na My moet terugverlang en u gee blyke van hierdie wil, wanneer u uself tot Jesus Christus wend en aan Hom u sondeskuld beken met die versoek om vergewing. Dan is die sonde u vergewe, Ek Self spreek u daarvan vry, wat in die mens Jesus vir u die verlossingswerk volbring het, en Ek help u ook dat u nog op aarde tot rypheid kom, wanneer dit maar u wil is, dat u uself met My verenig, dat u vrywillig weer na My terugkeer en u weer so sal omvorm soos u was in die allereerste begin.

AMEN

Behoed ons teen bekoring en verlos ons van die Bose

B.D.3257 - 16 September 1944

Behoed ons as ons bekoor word. Lei ons as ons bekoor word, so moet u altyd bid, wanneer die wêreld dreig om u van u geestelike strewe af te bring en u in gevaar is om `n prooi te word van die prikkels daarvan. Want dit is `n versoeking wat oor u kom om u wil te beproef, dit is `n versoeking waaraan u altyd blootgestel is, omdat u weerstand beproef moet word en wat u egter steeds kan deurstaan as u onder God se hoede vlug, as u Hom aanroep om krag om te weerstaan. Die teenstander trag om u steeds weer van God te vervreem en sy middele is gevaarlik, want dit is aangenaam vir die sinne van die mens en daarom vra dit steeds `n stryd van die siel om hom te weerstaan. Maar God se hulp is vir u ook verseker, as u uself aan Hom toevertrou en om Sy leiding vra.

AMEN

Waak en bid sodat u nie in bekoring kom nie

B.D.4662 - 16 September 1944

U moet waaksaam wees en bid, sodat u nie in bekoring kom nie. Daar is `n onophoudelike stormaanval teen u wat My trou wil bly, van die kant van My teenstander, wat u van My Wil vervreem. Hy wend alle middele aan en nie in die minste sal hy skroom om u onbekwaam te maak om die verbinding met My tot stand te bring nie, sodat hy `n maklike spel het, sodra u swak is. Hy loer op geleenthede om u tot `n val te bring en slegs hy wat `n sterk wil het, wat steeds `n innige gedagte na My toe kan stuur om hulp, sal nie voor hom beswyk nie.

Roep My aan in elke nood van die liggaam of die siel, dit noem Ek bid en waaksaam wees; rig u gedagtes omhoog waarheen hy nie kan volg nie en ontvlug hom verseker en begewe u in My hoede.

Hy sal met alle geweld trag om u aan die aarde te kluister, aan dit wat sy deel is en tot sy ryk behoort; hy sal u van My afvallig wil maak, ontrou aan geestelike strewe, hy sal twyfel in u strooi en u gedagtes in die war wil bring deur nood en verskrikkings, sodat u nie meer die weg na My kan vind nie, sodat u versink in die aardse en My vergeet.  

Waak en bid en maak u los van hom wat My teenstander is en bind u meer en meer aan My, wat u Vader is van die ewigheid af en wat u waarlik iets mooier kan bied as hy. Waak en bid, want die verleier is voortdurend om u heen en trag om u te vang; wie oplettend is, herken hom en kan hom ontvlug. En wees blymoedig en vrolik dat u My as voortdurende Beskermer om u het, tot wie u uself sal kan wend, wanneer daar vir u gevaar dreig; want Ek hoor die sagste roeping wat uit die hart kom en staan u by dat u in die stryd teen hom seëvier.

Maar wie te veel vertrou op homself en sy eie krag en meen dat hy My hulp kan ontbeer, sal die onderspit delf, hy oorskat homself en dink nie aan die krag van die teenstander, wat sterker is as hy nie.

Met My sal u oorwin, maar sonder My sal u beswyk en aan elke versoeking ten prooi val. Maar om met My te gaan, beteken om My teenwoordigheid toe te laat deur gebed en werke van liefde. Dan is u gevrywaar teen alle inmenging van die vyand, dan is hy magteloos teen u, want dan moet hy stry teen My, wat heelwat magtiger is as hy.

Waak en bid en hy het elke aangrypingspunt kwytgeraak, hy sal u vermy, omdat u dan in die lig staan wat My nabyheid uitstraal en wat vir hom onverdraaglik is.

Roep My aan in elke versoeking en Ek sal steeds by u wees. 

AMEN

Verlos ons van alle Kwaad

B.D.4985 - 19 Oktober 1950

Verlos ons van alle kwaad. Dikwels word u gekonfronteer met versoekinge, wat wel deur My toegelaat is, maar steeds die werk van My teenstander is, omdat ook by die stryd om elke siel hy daarom trag om die wil van die mens te beïnvloed om self teen My in opstand te kom, dus om te sondig. Hierdie versoekinge is vir die mens steeds `n klip waarop hy skipbreuk kan ly, maar ook dan laat Ek hom nie sonder barmhartigheid om die Satan teen te werk nie. Ook Ek tree duidelik herkenbaar tevoorskyn, wanneer die mens op `n tweesprong staan, (by `n kruispad kom) wanneer hy deur die lis van My teenstander van die korrekte weg weggedring word en nog twyfelagtig van sin is.

Dan is `n kort skietgebed voldoende, `n gedagte tot My: Verlos ons van alle kwaad. Ek kom vol lig tevoorskyn, Ek wys hom die korrekte weg en Ek toon hom die duisternis van die ander weg. Ek staan elke mens by wat maar `n gedagte tot My rig, vraend en smekend.

Die versoekinge laat Ek wel toe, want ook My teenstander is die reg toegestaan om sy invloed uit te oefen, dit gaan tog om die vrye wilsbeslissing, en om dit te neem moet die mens ook aan beide invloede blootgestel wees, die goeie, sowel as die slegte. Maar om sonder beskerming die onderspit te delf, hoef die mens nie. Hy sal steeds weerstand kan bied, omdat Ek hom help, as hy maar eenmaal die weg na My ingeslaan het. En Ek toon hom nou baie duidelik welke krag hom skade wil berokken.

Ek wil u mense almal van die kwaad verlos en Ek wil u bevry uit die mag van hom wat die skuld het van u gebonde toestand, Ek wil dat u salig word, dat u uself nie meer in die noute gedrewe voel deur hom wat u kwaad wil aandoen nie, wat u in die verderf lok en wat vir geen middel terugskrik nie. Hy kom selfs soos `n engel van die lig na u toe, wanneer hy glo om daarmee sukses te hê; hy wil u besit en gebruik lis en geweld. En tog vind hy in My sy Heer, want `n siel wat My uitverkies het, sal nooit meer sy slagoffer word nie.

Wee egter wie aan hom gebonde is - want hy hou hulle vas tot hulle My om hulp smeek, wat hulle ook verseker verleen sal word. Verlos ons van die bose. Spreek hierdie woorde dikwels uit in die hart en u sal My hulp steeds gewaar word, want met die versoek spreek u uself uit vir My, omdat u My aanroep teen hom wat My teenstander en u vyand is. 

AMEN
